
Fyrir hundrað árum höfðu Íslendingar um aldir verið meðal 
fátækustu þjóða í Evrópu, samfélag bænda og sjómanna sem þekkti fátt 
annað en erfiði og amstur, baráttuna fyrir daglegu brauði, glímuna við 
úfið haf og hamfarir náttúrunnar. 

Sóknin til sjálfstæðis varð smátt og smátt hreyfiafl framfaranna. 
Forystusveitin sá í menntuninni lykil að nýjum tímum, aflvaka sem gefið 
gæti þjóðinni styrk til að öðlast fullan rétt á við aðra. 

Fyrstu fræðslulögin og stofnun Kennaraskóla Íslands voru merkir 
áfangar á þessari braut, undirstöður sem treystu árangur á öllum sviðum. 

Alþýða til sjávar og sveita átti kost á skólagöngu og kennarar urðu 
nýir áhrifamenn í byggðarlögum. Ár af ári skópu breytingarnar nýja sýn, 
opnuðu óþekktar víddir í hugum þjóðarinnar. 

Menntunin hefur verið dýrmætasti orkugjafi Íslendinga, gert okkur 
kleift að komast í fremstu röð meðal þjóða heims. Fræðslulögin og 
Kennaraskólinn reyndust í þessum efnum kraftmikil virkjun. 

Þegar 100 ár eru liðin frá upphafinu heiðrum við brautryðjendur og 
fögnum tækifæri til að öðlast innsýn í þessa margbrotnu sögu. Sýningin 
sem helguð er þessu tilefni birtir okkur afrek sem unnin voru í daglegri 
önn og hinn ótrúlega árangur kynslóðanna. En um leið er hún vegvísir 
fyrir framtíðina. 

